
ANNOTATSIYA 

Maqolada bamiya sabzavot ekinining kelib chiqish tarixi, foydali xususiyatlari, 

yеtishtirish texnologiyasi va xalq xoʻjaligidagi ahamiyati yoritilib berilgan. 

 

KIRISH 

Bamiya (Hibiscus esculentus L.) — gulxayridoshlar oilasiga mansub bir yillik 

oʻsimlik. Boʻyi 2,5 m gacha boradi. Tashqi koʻrinishi va gullashi bilan gʻoʻzaga 

oʻxshaydi. Vatani-Sharqiy Afrika. Navlari sabzavot va tola beradigan guruhlarga 

boʻlinadi. Hindiston, Afrika va AQShda tola olinadigan navlari ekiladi. Tropik, subtropik 

mamlakatlarda, Shimoliy Amerika, Janubiy Yevropa, Zakavkazye, Krim, Ukrainaning 

janubi, qisman Markaziy Osiyoda, asosan, sabzavot ekini sifatida yеtishtiriladi.Bamiya 

koʻp yillik oʻsimlik boʻlib, asosan Osiyo, Afrika va Amerika hamda Janubiy Yevropada 

ekiladi. Tashqi koʻrinishida goʻza oʻsimligiga oʻxshaydi.  

FOYDALI XUSUSIYATLARI, XALQ XOʻJALIGIDAGI AHAMIYATI 

Bamiya mevalari tarkibida uglevod, oqsil, moy, temir, kalsiy, tola, tiamin, 

ikotinamid, riboflavin va askorbin kislotasi mavjud. Bamiyani nafaqat sabzavot ekini 

sifatida, balki quritilgan urugʻlari sabzavotli tvorogni tayyorlash uchun ishlatilishi 

mumkin yoki qovurilgan va maydalangan urugʻlardan sunʼiy kofe tayyorlanadi. 

Yetilmagan koʻsaksimon mevasi sabzavot koʻkat tarzida suyuq ovqat va salatlarga 

ishlatiladi. Mevasida 3% oqsil, 0,5% yogʻ, 8% uglevodlar, pishgan urugʻi tarkibida 18% 

moy bor. Mevasini xomligicha yеyish, pishirish, qovurish, konservalash mumkin. Poyasi 

oq dagʻal tola beradi. Bamiyaning еtilgan mevalari va poyasidan qogʻoz sanoatida 

ishlatiladigan xom tolalar mavjud. Sanoatda bamiya mevalari tarkibidagi shilimshiq 

moddalar qogʻozlarni yopishtirish uchun ishlatiladi. Shuningdek, qandolat mahsulotlarini 

tayyorlash uchun foydali bioabsorbent kabi vositalar olinadi. Bamiya poyasidan tola olish 

maqsadida ham yеtishtiriladi. 

Bamiyaning texnik yеtilgan mevalarini qaynatib, qovurib, dudlab boshqa sabzavotlar 

bilan pishirib yoki oʻzini ham isteʼmol qilsa boʻladi. Bundan tashqari bamiyadan turli 

xildagi konservalar tayyorlash mumkin. Bamiya juda ham foydali sabzavot boʻlib, mevasi 

tarkibida shifobaxsh vitamin va minerallar mavjud. 

Oʻsimlik tarkibida (yosh koʻsaklari va urugʻi) inson organizmi uchun foydali boʻlgan 

oqsillar, askorbin kislotasi, B guruhi vitaminlari, shuningdek katta miqdorda yopishqoq 

moddalari boʻlganligi bois undan tayyorlanadigan taomlar oshqozon-ichak kasalliklari 

bilan ogʻrigan bemorlar uchun qimmatli parhez taom boʻlib hisoblanadi. 

Bamiya qaynatmasidan nafas yoʻllari kasalliklari, xususan bronxit va yoʻtalni 

davolashda foydalaniladi. Bamiya gulining tojibarglari va tumshuqchasidan tropik 

mamlakatlarda boʻyoq olishda foydalaniladi. 

YETISHTIRISH TEXNOLOGIYASI 

Almashlab ekish. Bamiya sabzavoti uchun beda, koʻkat va dukkakli sabzavotlar, 

piyoz, sarimsoq, poliz ekinlari, bodring va karam yaxshi oʻtmishdosh hisoblanadi. 

Bamiyani bamiyadan soʻng yoki ituzumdoshlar oilasiga mansub boshqa ekinlar, yaʼni 

kartoshka, qalampir, boyimjon, tamaki, shuningdek,  

gʻoʻza ekinidan keyin ekmaslik kerak. Chunki, bamiya mevasi gʻoʻza singari koʻsak 

qurti bilan zararlanadi. Bir dalada bamiyani ikki yil oʻstirib, takroran uch yildan soʻng 

ekish mumkin. 

Oʻgʻitlash tizimi. Bamiya tuproq unumdorligiga va oʻgʻitlarga talabchan ekin. U 

tuproqdagi oziq moddalarni oʻzlashtirishi boʻyicha sabzavot ekinlari orasida oldingi 

oʻrinlardan birini egallaydi. Sabzavot, poliz ekinlari va kartoshkachilik ilmiy- tadqiqot 

instituti maʼlumotlariga koʻra, gektaridan 110–140 s bamiya hosili olish uchun 150–200 

kg sof azot va 50–60 kg sof fosfor sarflanadi. Shuning uchun bamiya ekinini oʻgʻitlash 

shart. Bamiyaga bizning sharoitimizda organik va mineral oʻgʻitlar bilan birga solinganda 

yana samarali boʻladi. Bunda 20–30 tonna goʻng, 150–200 kg kaliy xlor, 230–250 kg 

ammofos kuzgi shudgorlashdan oldin solinadi. Boʻz tuproqlarda gektariga azot 120–200 

kg, fosfor 140–150 kg, kaliy 90–100 kg, oʻtloq va oʻtloq-botqoq tuproqlarda azot 140–

150 kg, fosfor 140–150 kg, kaliy 100 kg hisobida beriladi. 

Tuproqqa ishlov berish. Tuproqqa ishlov berish ikki qismdan iborat: 1. Tuproqqa 

asosiy ishlov berish (kuzgi shudgorlash). 2. Erta bahorda va ekin ekish oldidan ishlov 

berish. Ekin maydoni kuzda PN-4-35, PYa-3-35, PD-4-35 markali pluglar T-4A traktoriga 

tirkalib tuproq 28–30 sm chuqurlikda shudgorlanadi. Bahorda ChKU-4-1 chizel-

kultivatorlarda 10–12 sm chuqurlikda va BETS-0,1 markali boronalar yordamida (5–6 

http://web-journal.ru/


 

  

http://web-journal.ru/                                                                           Часть-15_ Том-1_ Февраль -2024 

 

ЛУЧШИЕ ИНТЕЛЛЕКТУАЛЬНЫЕ  ИССЛЕДОВАНИЯ 

90 

santimetrda) boronaladi. Zarur boʻlsa KZU-0,3 markali planirovshik bilan еr tekislanadi. 

Soʻngra koʻchat oʻtqazish uchun joʻyaklar olinadi. Koʻchatlarni 25–30 aprelda, 70×40 sm 

sxemada ekish tavsiya etiladi. 

Koʻchat yеtishtirish. Bamiya urugʻlarining unuvchanligini qulay sharoitda 4–5 yil 

davomida saqlaydi. Bunday urugʻlarning unuvchanligi 85–95 foizni tashkil etadi. 

Koʻchatidan yеtishtirish uchun bir gektar yеrga bamiyaning urugʻlardan 2–3 kg kifoya 

qiladi. Urugʻlar ekish oldi suvda yoki 0,01–0,05 foizli oʻstiruvchi stimulyatorlar, 

mikroelementlar eritmasida 10–12 soat davomida ivitiladi, soʻngra TMTD yoki boshqa 

shunga oʻxshash fungitsidlar bilan ishlov beriladi (100 gramm urugʻga 30–40 gramm ). 

Bamiya koʻchatlarini ekish uchun kassetalar va oziqali aralashmalar (40% chirigan 

mahalliy oʻgʻit+40% sholi toʻponi+20% elangan soz tuproq) tayyorlanadi. Urugʻlar 

koʻchatxonalarga mart oyi boshida 0,5–1,0 sm chuqurlikda ekiladi. Maysalar unib 

chiqishi harorat 20–25 0C, koʻkargach 10–15 0C boʻlishi zarur. Oʻsuv davrida 

oziqlantirish, sugʻorish, begona oʻtlardan tozalanishi kerak. 45–50 kundan soʻng 3–4 

chinbarg chiqargan nihollar aprel oyida dalaga oʻtqazish uchun tayyor boʻladi. 

Koʻchatlarni 25-30 aprelda, 70×40 sm sxemada ekish tavsiya etiladi. 

Qator oraligʻiga ishlov berish. Qator oraligʻiga ishlov berishdan maqsad begona 

oʻtlarni yoʻqotish va tuproq yuzasini yumshoq saqlashdir. Tuproq yuzasi yumshatilganda 

namning parlanishi kamayadi, zararli tuzlar yuzaga koʻtarilmaydi, havo almashinuvi 

yaxshilanadi, tuproqning suv oʻtkazuvchanligi oshadi. Qator oraligʻiga ishlov berishni 

nihol toʻliq tutib olgandan soʻng boshlash kerak. Bamiyani 2 marotabagacha qoʻlda 

chopiq qilish maqsadga muvofiq hisoblanadi. Agar birinchi kultivatsiya 

oʻtkazilayotganda begona oʻtlar uchrasa, ishchi organlardan pichoq va gʻozpanja 

birgalikda ishlatiladi.  

Sugʻorish tizimi. Yuqori va sifatli hosil yеtishtirishda suvning ahamiyati katta. 

Bamiya ekilgan maydonda suvning umumiy sarfi va transpiratsiyasining hajmi atrof-

muhit sharoitiga, agrotexnika darajasiga va dalaga qoʻyiladigan suvning miqdoriga qarab 

keskin oʻzgaradi. Bamiyani butun oʻsish davrida hududlardagi, ob-havo sharoiti eʼtiborga 

olinib, 2 martadan 5 martagacha sugʻorish oʻtkaziladi. Sugʻorish suvi sarfi meʼyori yеngil 

(qumli va qumoq) tuproqda bamiya gullaguncha gektariga 500–600 m3, gullash davrida 

700–800 m3, oʻrta qumoq tuproqlarda gullashgacha 600–700 m3, gullash davrida 800–900 

m3, ogʻir tarkibli tuproqlarda gullashgacha 700m3 atrofida, gullash davrida 1000–1100 m3 

boʻlishi kerak. 

Bamiya zararkunandalari: Bitlar (shira). Bamiyadan ularning bir necha turi 

oziqlanadi. Ulardan bamiyaga gʻoʻza yoki poliz biti, akatsiya biti, kattagʻoʻza bitlari eng 

koʻp zarar yеtkazadi. Bu bitlar bahorda bamiya gullay boshlaguncha, kuzda 

rivojlanishining oxirigacha oʻsimlik shirasini soʻrib, zarar keltiradi. Natijada, bamiya 

oʻsish va rivojlanishdan orqada qoladi. Xosildorlik 5 – 40 foizgacha kamayib, meva sifati 

buziladi. Bitlar tirik tugʻish va tuxum qoʻyib koʻpayishi natijasida mavsumda 15–18 marta 

avlod beradi. Shiralar 2-4 mm kattalikda boʻlib, asosiy rangi yashil, akatsiya bitiniki 

qoramtirdir. Qanotli bitlar uchib, yangi-yangi oʻsimliklarda urchiy boshlab, 

maydonlardan maydonlarga shamol yordamida koʻplab tarqaladi. Bir ona bit oʻrtacha 30 

– 40, koʻpi bilan 150 tagacha tirik bola berishi mumkin. Oʻsimlik qoldiqlaridagi 

tuxumdonlarda qishlaydi.  

Kurash choralari: Agrotexnik tadbirlar: Almashlab ekish, qator oralariga sifatli 

ishlov berish, koʻllatib sugʻormaslik. Biologik tadbirlar: Oltinkoʻzni 3–4 kunlik tuxumini 

zararkunanda miqdoriga qarab 1:10, 1:5 nisbatda chiqarish. Kimyoviy usul: Taʼsir etuvchi 

moddasi (asetamiprid) Mospilan 20% n.kuk, Kamilot 20% n.kuk. Nestor 20%n.kuk– 0,15 

l/ga; (malation) Karbofos 57% em.k.fufanon – -1,2 l/ga, preparatlaridan birortasi bilan 

ishlov berish tavsiya etiladi. Koʻsak qurti – (koʻk qurt tunlami) – qirquvchi, kemiruvchi 

hasharot boʻlib, ekinlarni ildiz boʻgʻzidan qirqib, tup sonini keskin kamaytiradi. Qurtlik 

davrida qishlab chiqadi. Hatto – 11 0 C sovuqqacha bardosh bera oladi. Kapalaklari 

yorugʻlikda uchadi. Qurtlari asosan kechasi oziqlanadi. Bir mavsumda 3-4 marta nasl 

beradi. Qurtlar shona, gul, koʻsaklarni zararlaydi. Kapalagi 1000–3000 tagacha tuxum 

qoʻyadi. Xar bir qurt 12–22 tagacha generativ organlarni zararlashi mumkin. Birinchi nasl 

begona oʻtlardan oʻtadi.  

Qarshi kurash choralari: 

Biologik tadbirlar: Tuxumlariga qarshi 5 kun oralatib 3 marta gektariga 1 

grammdan trixogramma va kichik yoshdagi qurtlariga qarshi oltinkoʻzni 3 – 4 kunlik 

tuxumini zararkunanda miqdoriga qarab 1:10, 1:5 nisbatlarda hamda katta yoshdagi 

qurtlariga qarshi brakonni 1:10 va 1:20 nisbatlarda 5 kun oralatib 3 marta chiqarish tavsiya 

qilinadi.  

Kimyoviy kurash: Tunlam qurtlarining miqdori koʻp boʻlganda quyidagi 

preparatlardan birini qoʻllash tavsiya etiladi: Taʼsir etuvchi moddasi (Abamektin) 

Abomek, Altyn, Vertimek 1,8% em.k. -0,2l/ga, (Indoksakarb) Indoks, Abaunt, Aleksandr, 

Avaunt 15% li sus.k. – 0,4-0,45 l/ga; (Fozalon) Benzofosfat, zolon 35% em.k.-1.5-2.0l/ga, 

(xlorantraniliprol) Koragen 20% sus.k. 0.1-0.15l/ga va boshqa dorilar bilan ishlov berish. 

Bamiya kasalliklari 

Ildiz chirish. Bahorgi sovuq va namgarchilik vaqtida avj olib ketadi. Bu kasallik 

unib chiqayotgan urugʻlarda va bamiya maysalari boʻgʻzida 4-5 chinbarg chiqarguncha 

paydo boʻladi. Kasallangan maysa ildizi boʻgʻzida qoʻngʻir dogʻ hosil boʻladi, 

kattalashish, poya atrofini oʻrab oladi, ildiz qorayadi, oʻsimlik soʻliydi va nobud boʻladi, 

poʻstlogʻi titilib ketadi.  

Qarshi kurash choralari: 

Agrotexnik tadbirlar: Almashlab ekish, qator oralariga sifatli ishlov berish, 

koʻllatib sugʻormaslik.  

Biologik tadbirlar: Trixodermin preparatini qoʻllash ham yaxshi natijalar beradi. 

Profilaktik tadbirlar: Urugʻlarni ekishdan 25–30 kun oldin 2,5% Maksim-0,4l/t, 31,2% 

Seles Top-0,4-0,6l/t, 50% Fundozol -2,0 kg/t biri bilan dorilab ekish. 

Kimyoviy: Oʻsimlikning rivojlanish davrida (Mankotseb+metalaksil M) Ridomil 

gold MS 68% -2.5kg/ga, (Penkonazol) Topaz 10% k.e-0,25l/ga, Ento-paz ekstra 10% k.e. 

-0,25l/ga va boshqa fungitsidlarni purkash tavsiya etiladi. 

Vilt (soʻlish). Bu kasallik ikki xil boʻladi: vertitsilliozli va fuzariozli soʻlish. Bamiya 

hosilini 60% va undan ortiq kamaytirib yuboradi. Kasallik bamiyaning gullashidan 

boshlab vegetatsiya davrining oxirigacha paydo boʻladi. Avvalo bamiyaning pastki 

barglarida, barg tomirlari orasida tobora kattalashib boradigan sariq dogʻlar asta-sekin 

tarqaladi. Kasallangan barglar sargʻayadi, tarangligi yoʻqoladi, oʻsimlik soʻliydi, bargi 

toʻkilib ketadi va quriydi, poyasining koʻndalang kesimida qora nuqtalar shaklida qoʻngʻir 

dogʻlar paydo boʻladi.  

Qarshi kurash choralari: Agrotexnik tadbirlar: almashlab ekish, qator oralariga 

sifatli ishlov berish, koʻllatib sugʻormaslik.  

Biologik tadbirlar: Trixodermin preparatini qoʻllash yaxshi natijalar beradi. 

Profilaktik tadbirlar: Urugʻlarni ekishdan 25–30 kun oldin preparatlardan 2,5% Maksim-

0,4l/t, 31,2% Seles Top-0,4-0,6l/t, biri bilan dorilab ekish.  

Kimyoviy usul: Oʻsimlikni rivojlanish davrida (Mankotseb+metalaksil M) Ridomil 

gold MS 68% -2.5kg/ga, (Simoksanil+mis xlorokisib) Kurzat R, Gurzat, Entoxlorok plyus 

n.kuk. -2,0-2,5kg/ga va boshqa fungitsidlarni purkash tavsiya etiladi. Kimyoviy ishlov 

berilgan dalalarga 2–3 kun oʻtkazib oʻsimlikni stressdan chiqarish va rvojlanishini 

tezlashtirish uchun gumin, fulvo, gibberell va ozuqa moddalar kompleksi (N,P,K), 

tarkibida mikroelementlar bor oʻsimliklarning oʻsishini boshqaruvchi preparatlardan 

birortasi bilan ishlov berish tavsiya etiladi.[1] 

Hosilni yigʻish 

Pishish darajasiga qarab har 3–5 kunda jami 10–15 martagacha qoʻlda teriladi. 

Bamiya mevasi turlicha pishgan davrida terib olinadi. Bamiyani terish iyundan boshlanib 

oktyabrgacha davom etadi. Terish kechiktirilganda mevalari tarkibidagi vitaminlar 

yoʻqoladi, yogʻochliligi oshadi, natijada hosili kamayadi. Mevalar bandi bilan uzilib, 

chelak yoki savatlarga solinadi. Bamiyaning biologik pishgan mevalaridan urugʻlarini 

ajratib olsa boʻladi. Undan gektaridan 1,5–2 tonnagacha urugʻ yigʻib olish mumkin. 

Bamiyaning oʻrtacha hosildorligi gektariga 100–140 s atrofida bo‘ladi.[1] 

Xulosa 

Xulosa qilib shuni aytish mumkinki bamiya sabzavot ekinining inson organizmiga 

taʼsir etuvchi foydali xususiyatlari juda ham koʻp shu sababli yetishtirishning intensiv 

texnologiyalarini qoʻllash orqali bamiya sabzavot ekinini xalqimiz orasida 

ommalashtirishimiz va koʻpaytirishimiz kerak. 

